
AN COIMISIÚN 
EORPACH  

An Bhruiséil, 13.7.2022  

C(2022) 4845 final 

 

RIALACHÁN TARMLIGTHE (AE) …/... ÓN gCOIMISIÚN 

an 13.7.2022 

lena bhforlíontar Rialachán (AE) 2020/1503 ó Pharlaimint na hEorpa agus ón 

gComhairle maidir le caighdeáin theicniúla rialála lena sonraítear ceanglais agus 

socruithe i dtaca leis an iarratas ar údarú mar sholáthraí seirbhísí sluachistiúcháin  

 

(Téacs atá ábhartha maidir le LEE) 

 



 

GA 1  GA 

MEABHRÁN MÍNIÚCHÁIN 

1. COMHTHÉACS AN GHNÍMH THARMLIGTHE 

Le hAirteagal 12(16) de Rialachán (AE) 2020/1503 maidir le Soláthraithe Eorpacha Seirbhísí 

Sluachistiúcháin do ghnó (‘an Rialachán’), cumhachtaítear an Coimisiún chun gníomhartha 

tarmligthe a ghlacadh, tar éis don Údarás Eorpach um Urrúis agus Margaí (ESMA) 

dréachtchaighdeáin theicniúla rialála a chur isteach, agus i gcomhréir le hAirteagail 10 go 14 

de Rialachán (AE) Uimh. 1095/2010, gníomhartha tarmligthe lena sonraítear na ceanglais 

agus na socruithe maidir leis an iarratas dá dtagraítear i mír 1 d’Airteagal 12, lena n-áirítear na 

foirmeacha caighdeánacha, na teimpléid chaighdeánacha agus na nósanna imeachta 

caighdeánacha le haghaidh an iarratais ar údarú. 

Baineann Airteagal 12 den Rialachán leis an údarú chun seirbhísí sluachistiúcháin a sholáthar 

faoin Rialachán. Le hAirteagal 12(1) den Rialachán, ceanglaítear gur cheart do dhuine 

dlítheanach ag a bhfuil sé beartaithe seirbhísí sluachistiúcháin a sholáthar, iarratas ar údarú 

mar sholáthraí seirbhísí sluachistiúcháin a dhéanamh chuig údarás inniúil an Bhallstáit ina 

bhfuil sé bunaithe. 

I gcomhréir le hAirteagal 10(1) de Rialachán (AE) Uimh. 1095/2010 lena mbunaítear ESMA, 

cinnfidh an Coimisiún laistigh de 3 mhí tar éis na dréachtchaighdeáin a fháil cé acu a 

dhéanfaidh sé nó nach ndéanfaidh sé na dréachtchaighdeáin arna gcur isteach a fhormhuiniú. 

Féadfaidh an Coimisiún, freisin, gan na dréachtchaighdeáin a fhormhuiniú ach go páirteach, 

nó iad a fhormhuiniú maille le leasuithe, i gcás ina n-éilítear amhlaidh ar mhaithe le leasanna 

an Aontais, ag féachaint don nós imeachta sonrach a leagtar síos san Airteagal sin.  

2. COMHAIRLIÚCHÁIN ROIMH GHLACADH AN GHNÍMH 

I gcomhréir leis an tríú fomhír d’Airteagal 10(1) de Rialachán (AE) Uimh. 1095/2010, rinne 

ESMA comhairliúchán poiblí maidir leis na dréachtchaighdeáin theicniúla a cuireadh faoi 

bhráid an Choimisiúin i gcomhréir le hAirteagal 12(16) den Rialachán. Foilsíodh páipéar 

comhairliúcháin ar shuíomh gréasáin ESMA an 26 Feabhra 2021, agus dúnadh an 

comhairliúchán an 28 Bealtaine 2021. Thairis sin, d’iarr ESMA comhairle ar an nGrúpa 

Geallsealbhóirí um Urrúis agus Margaí arna bhunú i gcomhréir le hAirteagal 37 de Rialachán 

(AE) Uimh. 1095/2010. Laistigh den tuarascáil chríochnaitheach ar na dréachtchaighdeáin 

theicniúla, chuir ESMA míniú isteach faoin gcaoi ar cuireadh toradh na gcomhairliúchán sin 

san áireamh agus na dréachtchaighdeáin theicniúla chríochnaitheacha a cuireadh faoi bhráid 

an Choimisiúin á bhforbairt. 

I dteannta na ndréachtchaighdeán teicniúil, agus i gcomhréir leis an tríú fomhír 

d’Airteagal 10(1) de Rialachán (AE) Uimh. 1095/2010, chuir ESMA a anailís isteach ar na 

costais agus ar na tairbhí a bhaineann leis na dréachtchaighdeáin theicniúla a cuireadh faoi 

bhráid an Choimisiúin. Áirítear an anailís sin sa Tuarascáil Chríochnaitheach ar na 

dréachtchaighdeáin theicniúla atá le fáil ag 

https://www.esma.europa.eu/sites/default/files/library/esma35-42-1183_final_report_-

_ecspr_technical_standards.pdf. 

3. EILIMINTÍ DLÍ AN GHNÍMH THARMLIGTHE 

Leis na dréachtchaighdeáin theicniúla, leagtar síos rialacha le haghaidh na n-údarás inniúil 

maidir le pointe teagmhála a ainmniú chun na hiarratais ar údarú a fháil, rialacha maidir leis 

an iarratas ar údarú a chur isteach bunaithe ar an bhfoirm chaighdeánach agus rialacha maidir 

leis an admháil fála a chuirtear chuig an soláthraí seirbhísí sluachistiúcháin ionchasach. 

https://www.esma.europa.eu/sites/default/files/library/esma35-42-1183_final_report_-_ecspr_technical_standards.pdf
https://www.esma.europa.eu/sites/default/files/library/esma35-42-1183_final_report_-_ecspr_technical_standards.pdf


 

GA 2  GA 

Soiléirítear leis na dréachtchaighdeáin theicniúla freisin an tionchar ar an teorainn ama tar éis 

don údarás inniúil iarraidh a dhéanamh faisnéis atá in easnamh a sholáthar, chomh maith le 

rialacha maidir le fógra a thabhairt faoi aon athrú ar an bhfaisnéis a sholáthraítear san iarratas 

ar údarú. 



 

GA 3  GA 

RIALACHÁN TARMLIGTHE (AE) …/... ÓN gCOIMISIÚN 

an 13.7.2022 

lena bhforlíontar Rialachán (AE) 2020/1503 ó Pharlaimint na hEorpa agus ón 

gComhairle maidir le caighdeáin theicniúla rialála lena sonraítear ceanglais agus 

socruithe i dtaca leis an iarratas ar údarú mar sholáthraí seirbhísí sluachistiúcháin  

 

(Téacs atá ábhartha maidir le LEE) 

TÁ AN COIMISIÚN EORPACH, 

Ag féachaint don Chonradh ar Fheidhmiú an Aontais Eorpaigh, 

Ag féachaint do Rialachán (AE) 2020/1503 ó Pharlaimint na hEorpa agus ón gComhairle an 7 

Deireadh Fómhair 2020 maidir le soláthraithe Eorpacha seirbhísí sluachistiúcháin do ghnó, 

agus lena leasaítear Rialachán (AE) 2017/1129 agus Treoir (AE) 2019/19371, agus go háirithe 

Airteagal 12(16), an ceathrú fomhír, di, 

De bharr an mhéid seo a leanas: 

(1) Chun sásra aonfhoirmeach a áirithiú trína bhfeidhmeoidh údaráis inniúla a 

gcumhachtaí go héifeachtach i leith iarratais ar údarú ó sholáthraithe seirbhísí 

sluachistiúcháin ionchasacha, is iomchuí foirmeacha, teimpléid agus nósanna imeachta 

caighdeánacha, coiteanna a leagan amach le haghaidh na n-iarratas sin. 

(2) Chun cumarsáid idir soláthraí seirbhísí sluachistiúcháin ionchasach agus an t-údarás 

inniúil a éascú, ba cheart don údarás inniúil pointe teagmhála a ainmniú go sonrach 

chun críche an phróisis iarratais agus ba cheart dó na sonraí teagmhála ábhartha a chur 

ar fáil go poiblí ar a shuíomh gréasáin. 

(3) Ionas go mbeidh an t-údarás inniúil in ann measúnú críochnúil a dhéanamh ar cé acu 

atá nó nach bhfuil an t-iarratas comhlánaithe ina iomláine, i gcás ina gceanglaíonn an 

t-údarás inniúil ar an soláthraí seirbhísí sluachistiúcháin ionchasach faisnéis atá in 

easnamh a sholáthar, ba cheart an teorainn ama chun measúnú a dhéanamh ar iomláine 

an iarratais dá dtagraítear in Airteagal 12(4) de Rialachán (AE) 2020/1503 a chur ar 

fionraí ón dáta a iarrfar an fhaisnéis sin go dtí an dáta a gheobhaidh an t-údarás inniúil 

í.  

(4) Chun gur féidir leis an údarás inniúil a mheas an bhféadfadh athruithe ar an bhfaisnéis 

arna soláthar san iarratas ar údarú difear a dhéanamh don nós imeachta údarúcháin, is 

iomchuí a cheangal ar sholáthraithe seirbhísí sluachistiúcháin ionchasacha na 

hathruithe sin a chur in iúl gan moill mhíchuí. Thairis sin, is gá a shuí go mbeidh 

feidhm ag na teorainneacha ama chun measúnú a dhéanamh ar an bhfaisnéis a leagtar 

síos in Airteagal 12(8) de Rialachán (AE) 2020/1503 ón dáta a sholáthróidh an 

t-iarratasóir an fhaisnéis leasaithe don údarás inniúil. 

(5) Tá an Rialachán seo bunaithe ar na dréachtchaighdeáin theicniúla rialála a chuir an 

tÚdarás Eorpach um Urrúis agus Margaí faoi bhráid an Choimisiúin. 

                                                 
1 IO L 347, 20.10.2020, lch. 1. 



 

GA 4  GA 

(6) Rinne an tÚdarás Eorpach um Urrúis agus Margaí comhairliúcháin phoiblí oscailte 

maidir leis na dréachtchaighdeáin theicniúla rialála ar a bhfuil an Rialachán seo 

bunaithe, rinne sé anailís ar na costais agus ar na tairbhí a d’fhéadfadh a bheith ag 

baint leo agus d’iarr sé comhairle ar an nGrúpa Geallsealbhóirí um Urrúis agus Margaí 

arna bhunú i gcomhréir le hAirteagal 37 de Rialachán (AE) Uimh. 1095/2010 ó 

Pharlaimint na hEorpa agus ón gComhairle2, 

(7) Chuathas i gcomhairle leis an Maoirseoir Eorpach ar Chosaint Sonraí i gcomhréir le 

hAirteagal 42(1) de Rialachán (AE) 2018/1725 ó Pharlaimint na hEorpa agus ón 

gComhairle3 agus thug sé tuairim uaidh an 1 Meitheamh 2022, 

TAR ÉIS AN RIALACHÁN SEO A GHLACADH: 

Airteagal 1   

Pointe teagmhála a ainmniú 

Ainmneoidh na húdaráis inniúla pointe teagmhála chun na hiarratais ar údarú mar sholáthraí 

seirbhísí sluachistiúcháin a fháil de bhun Airteagal 12 de Rialachán (AE) 2020/1503. 

Coimeádfaidh na húdaráis inniúla sonraí teagmhála an phointe teagmhála ainmnithe cothrom 

le dáta agus cuirfidh siad na sonraí teagmhála sin ar fáil go poiblí ar a suíomhanna gréasáin. 

 Airteagal 2   

Foirm chaighdeánach  

Cuirfidh soláthraithe seirbhísí sluachistiúcháin ionchasacha a n-iarratas ar údarú isteach trí 

úsáid a bhaint as an bhfoirm chaighdeánach a leagtar amach san Iarscríbhinn. 

 Airteagal 3   

Admháil fála  

Laistigh de 10 lá oibre ón iarratas a fháil agus d’ainneoin na teorann ama a leagtar amach in 

Airteagal 12(4) de Rialachán (AE) 2020/1503 chun measúnú a dhéanamh ar cé acu atá nó 

nach bhfuil an t-iarratas comhlánaithe ina iomláine i gcomhréir leis an Airteagal sin, seolfaidh 

an t-údarás inniúil admháil fála go leictreonach, ar pháipéar, nó sa dá fhoirm, chuig an 

soláthraí seirbhísí sluachistiúcháin ionchasach. Áireofar san admháil fála sin sonraí teagmhála 

na ndaoine a dhéanfaidh an t-iarratas ar údarú a láimhseáil. 

Airteagal 4   

Teorainn ama a chur ar fionraí i gcás ina bhfuil faisnéis in easnamh 

I gcás ina gceanglóidh an t-údarás inniúil ar an soláthraí seirbhísí sluachistiúcháin ionchasach 

faisnéis atá in easnamh a sholáthar i gcomhréir le hAirteagal 12(4) de Rialachán (AE) 

2020/1503, déanfar an teorainn ama chun measúnú a dhéanamh ar cé acu atá nó nach bhfuil 

                                                 
2 Rialachán (AE) Uimh. 1095/2010 ó Pharlaimint na hEorpa agus ón gComhairle an 24 Samhain 2010 

lena mbunaítear Údarás Maoirseachta Eorpach (an tÚdarás Eorpach um Urrúis agus Margaí), lena 

leasaítear Cinneadh Uimh. 716/2009/CE agus lena n‑ aisghairtear Cinneadh 2009/77/CE ón gCoimisiún 

(IO L 331, 15.12.2010, lch. 84). 
3 Rialachán (AE) 2018/1725 ó Pharlaimint na hEorpa agus ón gComhairle an 23 Deireadh Fómhair 2018 

maidir le daoine nádúrtha a chosaint i ndáil le sonraí pearsanta a phróiseáil ag institiúidí, comhlachtaí, 

oifigí agus gníomhaireachtaí an Aontais agus maidir le saorghluaiseacht sonraí den sórt sin, agus lena 

n-aisghairtear Rialachán (CE) Uimh. 45/2001 agus Cinneadh Uimh. 1247/2002/CE (IO L 295, 

21.11.2018, lch. 39). 



 

GA 5  GA 

an t-iarratas comhlánaithe ina iomláine i gcomhréir leis an Airteagal sin a chur ar fionraí ón 

dáta a iarrfar an fhaisnéis sin go dtí an dáta a gheofar í. 

Airteagal 5   

Fógra a thabhairt faoi athruithe 

1. Tabharfaidh an soláthraí seirbhísí sluachistiúcháin ionchasach fógra gan moill 

mhíchuí don údarás inniúil maidir le haon athrú ar an bhfaisnéis arna soláthar san 

iarratas ar údarú. Soláthróidh an soláthraí seirbhísí sluachistiúcháin ionchasach an 

fhaisnéis atá tugtha cothrom le dáta trí úsáid a bhaint as an bhfoirm chaighdeánach a 

leagtar amach san Iarscríbhinn. 

2. I gcás ina soláthraíonn an soláthraí seirbhísí sluachistiúcháin ionchasach faisnéis atá 

tugtha cothrom le dáta, tosóidh an teorainn ama a leagtar síos in Airteagal 12(8) de 

Rialachán (AE) 2020/1503 ón dáta a gheobhaidh an t-údarás inniúil an fhaisnéis sin 

atá tugtha cothrom le dáta. 

Airteagal 6   

Teacht i bhfeidhm agus cur i bhfeidhm 

Tiocfaidh an Rialachán seo i bhfeidhm an fichiú lá tar éis lá a fhoilsithe in Iris Oifigiúil an 

Aontais Eorpaigh. 

Beidh an Rialachán seo ina cheangal go huile agus go hiomlán agus beidh sé infheidhme go 

díreach i ngach Ballstát. 

Arna dhéanamh sa Bhruiséil, 13.7.2022 

 Thar ceann an Choimisiúin 

 An tUachtarán 

 Ursula VON DER LEYEN 

